
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara yang lagha seperti berbual-bual dan bermain telefon bimbit. Mudah-

mudahan khutbah ini akan memberi banyak pengajaran kepada kita semua.

Pada hari ini saya akan membicarakan khutbah bertajuk: “Ramadan: Medan Ujian

Sabar”.

Hari ini masuk hari kesebelas kita berpuasa di Bulan Ramadan. Syukur kepada Allah SWT

kerana kita masih lagi diberi peluang untuk merebut tawaran-tawaran Ramadan. Tidak

semua orang berpeluang untuk sampai ke tahap ini. Ada kalangan kita yang telah kembali
kepada Allah SWT. Kita yang masih diberi peluang ini, maka bersungguh-sungguhlah
melaksanakan kebaikan dan meninggalkan kemungkaran. Teruskan berdoa untuk
penduduk Palestin yang ditindas oleh rejim zionis Israel. Semoga Allah SWT memberi
kekuatan, kesabaran dan kemenangan buat mereka dalam menghadapi tipu muslihat

rejim zionis Israel laknatullahi ‘alaihim.

SIDANG JEMAAH YANG DIKASIHI SEKALIAN,

Kita sedia maklum bahawa Ramadan merupakan medan ujian kesabaran bagi setiap
hamba Allah SWT. Ujian-ujian yang datang juga datang dalam pelbagai bentuk. Orang-
orang yang berpuasa itu pastinya diuji dengan rasa lapar, dahaga dan letih. Dengan rasa
lapar dan dahaga itu, diuji pula dengan macam-macam makanan yang terlintas di kepala
atau yang dijual di bazar-bazar Ramadan. Akhirnya, kerana gagalnya mengawal nafsu,
maka berlakulah pembaziran makanan ketika berbuka. Sedangkan puasa yang diajar

dalam Islam itu bertujuan mengawal diri dari melakukan perkara-perkara yang dimurkai

Allah SWT. Rasulullah SAW juga telah meninggalkan teladan yang baik dalam hal makan

secara umumnya. Sabda Rasulullah SAW:

Maksudnya: “Cukuplah bagi anak keturunan Adam agar makan sekadar untuk
menegakkan tulang sulbinya (tulang punggung). Melainkan jika dia tidak dapat mengelak,
maka isilah 1/3 untuk makanannya, 1/3 untuk minumannya, dan 1/3 untuk nafasnya”.

(Hadis riwayat Imam at-Tirmidzi)

SIDANG JEMAAH YANG DIKASIHI SEKALIAN,

At-Tabari berkata: “Walaupun kenyang itu dibolehkan, tetapi ia memiliki batas dan tidak
boleh melampau dari itu. Kenyang yang dibenarkan secara umum ialah yang dapat
membantu seseorang untuk melakukan ketaatan kepada Rabb-nya dan beratnya makan

tidak menjadikannya lalai dari menunaikan kewajipannya”.

! Fathul Bari Syarah Shahih al-Bukhari, 9/528



E.|J=_AK'M Khutbah Jumaat Ramadan: Medan Ujian Sabar

Imam al-Qurtubi pula berkata dalam al-Mufham menyebutkan kisah Abu Haitham, ketika
Nabi menyembelih seeokor kambing untuknya dan untuk dua orang sahabatnya, mereka
pun makan sehingga kenyang. Kata al-Qurthubi, “Dalam kisah ini terdapat dalil dibolehkan
kenyang. Adapun hadis yang melarang kenyang, ia boleh difahami bahawa kenyang yang

dilarang tersebut adalah yang memberatkan perut dan menghalang orang untuk

melaksanakan ibadah, melahirkan perasaan sombong, angkuh, asyik tidur, dan menjadi

malas. Kenyang yang dibenci ini boleh menjadi haram bersesuaian dengan kesan buruk
yang ditimbulkannya”.?

SIDANG JEMAAH YANG DIRAHMATI ALLAH,
Bulan Ramadan mengajar kita banyak pelajaran sabar. Sikap sabar ini pula sudah
tentunya memliki banyak kelebihan dan keutamaannya. Antaranya firman Allah SWT:

Maksudnya: “Sesungguhnya orang-orang yang bersabar sahaja yang akan

disempurnakan pahala mereka dengan tidak terkira”. (Surah al-Zumar ayat 10)

Sehari dua ini juga, umat Islam di negara kita diuji kesabarannya dengan beberapa isu.
Antaranya isu stoking yang disulam kalimah Allah yang mulia. la tindakan melampau dan
biadap yang tidak boleh diterima oleh umat Islam lantaran bentuk penghinaan terhadap
nama Allah SWT lebih-lebih lagi ia berlaku dalam Bulan Ramadan yang mulia. Sangat
mengecewakan apabila masih terhadap kalangan rakyat di negara ini yang sengaja
menghidupkan api permusuhan dengan membakar isu berkaitan agama. Tidak

sepatutnya perkara ini berlaku dalam masyarakat di negara ini.

Jika dilihat kembali, penghinaan terhadap Allah telah berlaku sejak zaman Baginda SAW
lagi. Allah SWT berfirman dalam Surah al-Taubah ayat 65:

2 Fathul Bari Syarah Shahih al-Bukhari, 9/528

Maksudnya: “Dan jika engkau bertanya kepada mereka (tentang ejek-ejekan itu) tentulah
mereka akan menjawab: "Sesungguhnya kami hanyalah berbual dan bermain-main".
Katakanlah: "Patutkah nama Allah dan ayat-ayatNya serta RasulNya kamu memperolok-
olok dan mengejeknya?”.

Memang kita sangat marah. Namun, janganlah kerana kemarahan itu kita bertindak
melampaui batas dan melakukan tindakan sesuka hati. Kembali semula kepada konsep
sabar yang telah disebutkan tadi supaya kita bertindak dalam kawalan yang dibenarkan
syariat. Kita hendaklah menghormati undang-undang dan Perlembagaan negara yang
termaktub. Serahkan sahaja hal ini kepada Allah SWT, Sang Penguasa langit dan bumi
serta pihak berkuasa yang bertanggungjawab untuk menyelesaikannya dan mengambil
tindakan yang tegas sesuai dengan kebiadaban mereka. Berbetulan pula dengan
sambutan Hari Polis Ke-217 yang akan disambut pada 25 Mac setiap tahun, kita
mengharapkan agar pihak Polis Diraja Malaysia memainkan peranan mereka dengan
penuh integriti dan adil dalam menyelesaikan isu-isu sensitif melibatkan agama, raja dan
bangsa di negara ini.

SIDANG JEMAAH YANG DIRAHMATI ALLAH,

Mengakhiri khutbah pada hari ini, saya ingin membuat beberapa rumusan:

Pertama: Ramadan merupakan medan ujian kesabaran buat seluruh umat Islam. Ujian
pula datang dalam pelbagai bentuk yang menuntut kepada keteguhan iman dan
ketahanan mental dan fizikal.

Kedua: Allah SWT menjanjikan balasan yang baik kepada orang-orang yang bersabar.
Ketiga: Kawal diri dengan iman dengan tidak bertindak melampaui batas. Kepada Allah
SWT kita serahkan segalanya dan biarkan undang-undang yang menjalankan tugasnya

terhadap orang-orang yang melampaui batas.

Firman Allah SWT dalam Surah ali Imraan ayat 120:

Maksudnya: “Kalau kamu beroleh kebaikan (kemakmuran dan kemenangan, maka yang
demikian) menyakitkan hati mereka; dan jika kamu ditimpa bencana, mereka bergembira
dengannya. Dan kalau kamu sabar dan bertakwa, (maka) tipu daya mereka tidak akan

membahayakan kamu sedikitpun. Sesungguhnya Allah meliputi pengetahuan-Nya akan

apa yang mereka lakukan”.

KHUTBAH KEDUA

